
        
            
                
            
        

    
	Жигжидийн БЯМБА

	 САЙХАН
(Тууж)

	 

	“Улсын хэвлэлийн газар” Улаанбаатар хотноо 1990 эрхлэн хэвлүүлсэн “Хар цагааны дэнс” түүврээс авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	САЙХАН

	Тууж

	 

	Тачирхан буурал хууз сахалтай, ханхар цээжтэй, чийрэг өвгөн хоймроо завилан суугаад будаг нь нэлээд халцарсан багавтар шар модон хултай цайг баруун гарын таван хуруугаар ёроолоос нь тулан бариад амтархан оочилно. Гурав хэрийн насны бүстэй хүүхэд өвгөний зүүн өвдөг дээр мордчихсон хоёр хөлөө савчхаад сөөхийнийх нь хамарт хадсан мөнгөн хонх жингэнэнэ. Зуухны зүүн талд ид насандаа эрчүүдийн харааг булааж байсан болов уу гэмээр давхраатай алаг нүдтэй, цагаандуу царайтай эмгэн нунтаг ааруул өрөмд зуурч ач хүүдээ өглөө. Хүүгийн хөл хөдлөхгүй байна гэж огт үгүй. Харин ч заримдаа хонхныхоо дууг чагнан чагнан хөлөө улам савчих зуураа ув улаан уруултай, жижигхэн лавай шүдтэй умгар амандаа өрөмтэй ааруул хийгээд бувалзуулна. Хүү хааяа эмээ рүүгээ хошуугаа жомбойлгоод эрүүгээ өлөлзүүлэн өхөс өхөсхийхэд эмгэн:

	— Эвий үр минь! Амьтны үр, ангирын зулзага гэж өхөөрдөн энхрийлнэ. Өвгөн, хүүгийн сэтгэл уяраам үнэр ханхалсан зулайг байн байн удаан үнэртэж мөнгөн хонхны элэгдэж мөлийсөн хээг ажин байснаа:

	— Бид хоёрыг өнхрөөд өгөхөөр элэнц хуланцаас минь өдий хүртэл үе дамжин энэ нутагт жингэнэсээр ирсэн манай удмын мөнгөн хонхны дуу тасрах байх даа гэж гунигтай хэлээд санаа алдав. 

	 

	Унасан газар угаасан усандаа хоргодож, бусдын адил үр хүүхдээ дагаж нүүлгүй өдий хүрч байгаа өвгөнийхөө сэтгэлийг хуваалцаж сурсан эмгэн нээрээ л тэгнэ дээ гэж санасан хэр нь үг нэмбэл өвгөнөө элдвийг бодон улам ч дотуур автаж мэднэ гэж бодоод дуугарсангүй. Тэгтэл нэгэн дүнгэнэсэн чимээ гарав. Өдөр болгон онгоц явдаг болохоор өвгөн эмгэн хоёр санаанд орсонгүй. Харин онгоцны дуу сонсож уйддаггүй хүү л хошуугаа умалзуулахаа больчхоод өтгөн хар даахитай толгойгоо далжийлган чагнаархаж аман дахь ааруулаа залгиад “дүү дүү” гэж дуугарав. 

	 

	— Өвгөөн, машины дуу биш үү? гэхэд

	— За хаанаас. Манай энэ рүү, дөрвөн дугуйтай юм хэзээ зүглэж байлаа гээд ер тоосонгүй. Эмгэн чих тавьснаа:

	— Зүүнтээ машин дуугараад байх шиг! гэсэнд өвгөн дуулаагүй царайлан цайгаа ууна. Өвгөнийд ойр дөт машин зам огт үгүй. Нэгдлийнх нь дарга нар айлуудаар явсан дуулддаг боловч нутгийнхаа баруун захад суугаа өвгөнийд яагаад ч юм ирдэггүй, замаасаа буцчихдаг болохоор машин ирнэ гэж яаж санаанд орох билээ. Тэр дуу улам тод болов. Эмгэн гарч харснаа:

	— Өвгөөн, хоёр шилэн поорт зүүн томбогор сайр дээгүүр гараад ирлээ гэв. 

	Хүү аягатай ааруулаа тавиад өвгөний өвөр дээрээс год үсрэн бууж үүд рүү тогдгонон гүйв. Өвгөн ч ихэд гайхан гарч очвол хоёр хөнгөн тэрэг гэзэг даран тэднийх рүү ирж явлаа. Тэрэгний шил, толь нь гялалзан тэнгэр өөд олгойдсон цагаан тоосон дундаас суга суга үсрэн хурдална. 

	— Ирэх ирэхдээ хоёр хоёроороо ирдэг мөн жигтэй юм даа гэж өвгөнийг бувтнахад эмгэн:

	— Харин ээ... Яаралтай хэрэг гараа юм болов уу?... Таныг ямар нэг хурал хуйд явуулах ч юм уу, эсвэл нөгөө туршлага муршлага яриулна гээч юм нь бол оо юу? гэж гайхаж ядан дуугарахад:

	— Хээцэс! Надаар яав л гэж. Хэрэг болохоороо бригадынхнаар л хүрээд ир гээд хэлүүлчихдэг биш үү? гэж өвгөн унтууцав. 

	— Нээрээ ч тийм дээ... Хүүхдүүдээс маань ирж байгаа юм биш байгаа даа гэж эмгэнээ өгүүлэхэд өвгөн:

	— Тэдэнд ийм сачий яаж байдаг юм. Ингэх байтлаа хүүхдээ эрүү өвдөг нь нийлсэн бид хоёрт орхиж байх уу! гэв. Тэгэхэд нь:

	— Эцэг, эхээ, хүүгээ санаад цагийн сайханд ингээд ирэхийг хэн байг гэх вэ дээ гээд эмгэний хоолой зангирав. 

	 

	Тэгтэл хоёр тэрэг гадна нь ирээд шир ширхийтэл тоормос гишгэн зогслоо. Нэгээс нь нэгдлийн дарга буув. Нөгөөгөөс нь ов товхон цоохор нүүртэй, нүдэнд дулаахан зузаан хар хүн гарч ирээд өвгөн эмгэн хоёртой ёсорхуу төвшин мэндэлж, гар барихдаа сэтгэл татам сайхан инээмсэглэх нь нэг л дотно танил хүн нь хүрээд ирж байгаа юм шиг өвгөнд санагджээ. 

	 

	Нэгдлийн дарга тэр хүнийг төвийн төлөөлөгч гэж хэлсэн хэр нь ихэд хүндэтгэж, бас ч баахан эмээнгүй янзтай байгааг өвгөн ажиглаж “Том дарга юм байна” гэж таамаглав. Эмгэн яаран орж хэдэн гудаснаасаа арай шинэвтрийг нь баруун хойтоод дэлгээд зочноо урив. Өвгөн дөрвөн хуруу цагаан соруултай жижигхэн гаанс гарган тэдэнтэй тамхилангаа:

	— За дарга нар хаа хүрч явна даа? гэж асуухад төлөөлөгч 

	— Танайхыг зорьж ирлээ гэсэнд

	— Ердөө л манайхыг уу? гэж өвгөн эргэлзсэн мэт дуугаран тамхиа сорж, утааг нь хамраараа савсуулан нэгэн хором бодол болсноо төлөөлөгчийн өөдөөс сонирхсон мэт харж:

	— Амьтан хүн үзэгддэггүй энэ зэлүүд газар хэрэг болгож хүрээд ирдэг байх гэж. Хачин юм даа гэж ихэд гайхсан бололтой толгойгоо сэжихэд төлөөлөгч

	— Танай дарга нар ч гэсэн ирдэг юм байгаа биз дээ? гэхэд нэгдлийн даргын царай улсхийж “Энэ өвгөн юу хэлдэг бол” гэж эмээсэн янзтай өвгөний царай руу зэрвэс хараад зовсондоо дэмий л нүүрээ алгаараа нэг шувтраад орхив. 

	— Эд үү? гээд өвгөн гаансны соруулаар зангахад нэгдлийн даргынх нь царай гаансных нь толгойд утаа суунаглан улалзаж байгаа цог шиг болохыг ажиж “Энэ мондийн хулмаганаж байгааг хөөе! Нутгийнхаа захад хүрэхээс төвөгшөөдөг хүнийг дээд даргынх нь дэргэд ганц сайхан халаагаад өгөлтэй нь билээ” гэж бодтол егөөтэй инээмсэглэл уруул дээгүүр нь зэрэглээ наадах шиг жирсхийгээд

	— Энд ирэх ч манай дарга нарт саранд хүрэхийн дайтай санагддаг байх шүү. Би сумын төв орохоороо л дарга нарынхаа царайг хардаг юм. Харин таны буянаар өнөөдөр бор гэртээ бүлээн зүсийг нь үзэж байна гэж даажинтай инээв. Нэгдлийн дарга аргаа барахдаа хавтгай шар нүүрээ алгаараа дахин нэг шувтарч:

	— Манай Далантай гуай ч санаснаа хамаагүй туучихдаг хатуу тоглоомтой хүн дээ гээд даган инээж дүйвүүлэн өнгөрөөх гэтэл:

	— Урьд бид хоршоонд ноос аваачиж тушаах гэж нар битүү тэмээ ачаалаад гарахад өдөртөө хүрчхээд байдаг газар машинтай улсад холдоод байдгийн учрыг би олдоггүй хүн дээ гэж өвгөн хэнэг ч үгүй хэлээд тавьчихсанд нэгдлийн дарга “Гадаа гарах нар шарах, гэрт суух энэ өвгөн шарах, яая даа байз” гэж бодон нүүрээ хийх газар олж ядан дэмий л авдар дээр байгаа жаазтай зургийн өмнө очиж үзэхчээн болж байтал:

	— Та нар энэ айлд ирдэггүй юм биз дээ?! гэж төлөөлөгч, өнгөц харахад энгүүн юм шиг боловч цаанаа их л нухацтай хэлэхэд нэгдлийн дарга тулгамдсандаа:

	— Бригадынх нь удирдлага явалцаад байдаг болохоор ганц айлын төлөө шатахуун гарздаад яах вэ гэж бодоод л... гэж хэлчихсэн нь бүр ч гай болов. 

	— Бензин тосондоо л их харам улс юм биз дээ гэж төлөөлөгч битүүхэн егөөд “Хүнээ та нар түүнээс дорд үзнэ гэнэ ээ” гэсэн зэмлэнгүй харцаар ширвэхэд нэгдлийн дарга шилэн хүзүүн дундуураа дэлсүүлсэн юм шиг гүлдэсхийгээд ширдэг гөлрөн хавчилзав. Төлөөлөгчийн хэдхэн үгэнд л нэгдлийн даргын царай минчийгээд, хөлс дааварлаж эхлэхийг өвгөн үзээд “Маньдаа арслан бар шиг байдаг мөртөө дээд даргынхаа өмнө цоровдуулсан адуу шиг болчихдог мондиуд шив” гэж даргаа чамлах сэтгэл төрөв: Тэгтэл:

	— Далантай гуай, танай энэ хавь хэзээний айл нутагладаггүй зэлүүд газар юм уу? гэж төлөөлөгч асуув. Нэгдлийн дарга өөрийнх нь үгийг даан их тоодоггүйд өвгөн жаахан эгдүүрхэж явдаг болохоор дээд даргынх нь дэргэд сайн халаагаад тавьчихвал хожим чих нь зөөлөрч магадгүй гэж бодоод:

	— Яалаа гэж! Манай эд л гээд нэгдлийнхээ дарга руу эрүүгээрээ зангаж, – Хамаг амьтнаа төв суурин газар луу нүүлгэсээр байгаад эзгүйрүүлж орхисон юм. Мал хариулдаг машин гараад ирдэг сэн бол ч суурин газар очиж булагнах санаатай хүн олон бий байх шүү гэж хэлээд нүдээ залирхгаар эргэлдүүлэн даажинтай инээхэд нэгдлийн даргын яс хавталзан “Далантай гуайн ам ч гүйцэгдэхээ өнгөрлөө. Яажшуу нэг хазаарлаж авъя даа” гэж гайхаш алдран бодож сууснаа:

	— Энэ халуун ч нэгмөсөн хайлуулж орхих нь гээч! гэсээр гарлаа. Тэгтэл эмгэн:

	— Манай өвгөн, энэ хуруун чинээ хүүхэд бид гурваас өөр хоёр хөлтэй амьтан энд байхгүй л дээ. Заримдаа ч газрын мухар сахиж сууснаас сумын төв рүү дөхөж амьтан ах дүүстээ ойртох сон гэж боддог л юм. Тэглээ ч манай энэ өвгөн хүнээс гажууд, тэмээнээс гэдгэр хүн болохоор яая гэх вэ гэж ингэний сүүтэй өтгөн шаргал цайгаа самрангаа энгүүн нэг өгүүлэхэд:

	— Суурин газар бөгсөө углаад хэвтэж байсан бол манайх шиг айл ийм улаан халзтай сайхан өргөөнд яаж сууж байх вэ. Эмгэн маань хааяа аман дээрээ ингэж байвч “Өвгөнийхөө буянаар урьдын ноёд дээдсийн улаан халзтай өргөөнд сууж байна” гээд хөл муутай өвгөнөө хөөргөж унагах шахдаг юм. Тэгэхээр нь би “Атигар өвгөний буян биш, арав таван тэмээний буян байхгүй юу” гэж үзэлцдэг юм даа гээд өвгөнийг инээхэд төлөөлөгч:

	— Танай өвгөн ярьж суухад зугаатай хүн байна шүү гэхэд эмгэн:

	— Нэг ам халбал горьгүй хүн шүү, дарга минь. Их доргиож болохгүй гээд инээмсэглэхийн үес:

	— Далантай гуай, тэр хойд энгэрт юун мал вэ? Та дурангаа аваад ирээч гэж гадаа байсан нэгдлийн дарга дуудав. Дээд даргынхаа нүднээс далд өөрийнх нь амыг үдэх гэж заль зохиож байгааг мэдээгүй өвгөн дуран барьсаар гарч ирэхэд нь:

	— Далантай гуай, та амаа жаахан татаж үз. Дэмий ярьж тун болохгүй. Урт хошуу хүзүү орооно гэгч боловзой гэж нэгдлийнхээ даргыг тушаангуй өнгөөр хэлсэнд өвгөн өөдөөс нь эгдүүцэнгүй харж: 

	— Тэгвэл энэ дарга чинь тэндээс энд яах гэж давхиж ирсэн юм бэ? Ямар хүн байна гэж миний үрчгэр нүүрийг үзэх гээгүй юм байгаа биз дээ гэв. Өвгөний хэгжүүн үгийг сонсоод даргынх нь харц жаахан зөөлөрч:

	— Газар үзэх гэсэн ч юм уу, хэн мэдэх вэ. Дээд газрын хүний явдал бидэнд хамаагүй шүү дээ, бидэнтэй ярьдаг шигээ бурж болохгүй. Том дарга хүн бидэнтэй адилгүй шүү. Сүүлд нь ам цуурсан хэрэгт орооцолдвол аймгийн аварга тэмээчинд базаахгүй юм болно шүү гэж өөрийг нь сүрдүүлээд “Одоо л бидэнд гай зэмлэл болох юм чалчихаа болих биз” гэж боджээ. Гэтэл өвгөн буурал хөмсгөө атируулан сүртэй харахад өөрт нь илтэд дургүйцэн уурсаж уруул нь татвалзаж байхыг нэгдлийн дарга ажиглав. Өвгөн:

	— Та нараас л дээр миний овоохойд ороод ирэхийг бодоход лав та нар шиг хүн биш дэг гэхэд нь:

	— Өөдөө хаясан чулуу өөрийн толгой дээр гэгч болно шүү. Хамжааргатай байвал өөрт чинь л хэрэгтэй байх гэж нэгдлийн дарга зандраад орж явчхав. Гэтэл өвгөн араас нь:

	— Эд нар бас миний амыг боох юм гэнэ гэж унтууцан үглэсээр орж ирэхэд нь төлөөлөгч “Та яав?” гэсэн харцаар гайхан харлаа. 

	— Намайг бас тантай яриулахгүй санаатай шүү. Одоо хүртэл бариулаагүй амыг үхэхийн хооронд үдүүлэхгүй шүү гэж гомдонгуй дуугараад өвгөн уухилан сууж тамхиа нэрж байхад нэгдлийн дарга “Амар байна уу гэсэн биш гай болов байна” гэж бодон дээд даргаасаа нүүр буруулсхийн нээлттэй үүдээр алсын бараа харж байгаа дүр үзүүлэв. Өвгөн тамхиа татан уужраад:

	— Манай эд нар яахаараа дээд дарга нарынхаа барааг харахаараа сүнсээ зайлтал айж бэмбэж сурчихсан юм бэ? Эсвэл тануус загнаж хашраачихсан юм уу? гэж төлөөлөгчөөс шуудхан асуухад:

	— Яалаа гэж дээ. Намайг та хүн загнадаг сүрхий хүн гэж бод оо юу? гээд пар пар инээх нь их л хээ шаагүй байдалтай. Төлөөлөгч, хүүг өмнүүрээ гүйж ирэхэд толгойг нь илж өхөөрдөн, хонхыг нь үзээд:

	— Ай даа бас, гоё хонхтой хүү юм аа, гэж шагшран түрийвчнээсээ улаан арав авч:

	— Хонх шигээ сэргэлэн цовоо, уян зөөлөн сэтгэлтэй хүн болоорой гээд хүүд өгч, дээлийнх нь даланд хадсан сүх, нум сум хоёрыг бас сонирхов. Ардынхаа ёсыг мэддэг сүрхий хүн юм даа гэж өвгөн ихэд бэлгэшээв. 

	 

	Өвгөн үг солих зуураа тэр хүнийг ажаад байхад гаднах байдал бүдүүн бараг, яриа хөөрөө цагаан цайлган тун аятайхан хүн харагдах учир шавайгаа ханатал ярих сан гэж хорхой нь хөдөлж буйг мэдсэн юм шиг:

	— Далантай гуай, та энэ нутгийн өндөр настай хүний нэг юм байна. Нутаг ус, ажил, амь зуулгаасаа эхлээд сонин сайхан юм ярихгүй юу. Хашир туршлагатай хүний үгийг дуулах гэж л ирсэн хүн дээ, би гэж төлөөлөгч хэлээд ялдам сайхан мишээн харах нь тэр. 

	— Өдий нас наслахад хүнд хэлэх юм байлгүй яах вэ, дарга минь. Хөгшин мулгуу хүн буруу хазгай юм донгосож ял янганд уначихгүй байгаа даа гээд өвгөн гаансаа хүд хүд үлээхэд төлөөлөгч:

	— Та бас их юмнаас хаширлав аа гээд түрүүчийнх шигээ эв хавгүй пар пар инээж, - Ний нуугүй ярилцаж санаа бодлоо ойлголцох шиг сайхан юм хаа байх вэ. Бид чинь, ард түмэн та бүхнийхээ бодол санааг сонсох сон гэж их хүсдэг юм шүү дээ. Харин бидэнд үнэнээ ярьдаггүй хүн хааяа тааралддаг. Болж өгвөл сайхан илбэ үзүүлчхээд мордуулчихыг бодно гээч гээд инээхэд нь нэгдлийн дарга ширүүлээд дийлээгүй өвгөнөө магтаадахвал эрхбиш аргатай байх болов уу гэж санаад:

	— Манай Далантай гуайд ч тийм зан байхгүй шүү. Үнэн дундуур нь л тууна. Гэм нь хааяа давсыг нь ихдүүлээд байж мэднэ гэв. 

	 

	Тэд цайлж гүйцсэний дараа нэгдлийн дарга төлөөлөгчийн өөдөөс шантрангуй харж:

	— Одоо мордох уу даа, дарга аа? Замдаа ганц нэг айлаар оръё гэж мятрангуй хэлэхэд:

	— Энэ хол ирэх завшаан дараа олдооч уу, үгүй ч үү. Тэгэхээр би аваргатай сайн хуучилж эндээ өнжье. Харин та буцаж бусад ажлаа бодно байгаа гэж төлөөлөгчийг хэлэхэд “Энэ хоёр мөд салахгүй. Өвгөн юу ч гэж бурж намайг түлж мэдэх хүн. Тэгэхээр даргыг ам ангайсан дээр нь явъя. Дэргэд нь нүүрээ улайлгаж сууснаас нүд далд нь дээр” гэж бодоод нэгдлийн дарга бушуухан гарч одоход: 

	— Та халууцаж байна уу? Хоёулаа гэрийн сүүдэрт суух уу? гэж өвгөнийг асуухад:

	— Танай энд ч дээвэр нэвт шардаг газар байна шүү гэж хэлээд төлөөлөгч том цагаан алчуур гаргаж хөлсөө арчив. Өвгөн гэрийн сүүдэрт гудас дэвсээд данхтай цай, тавагтай идээгээ авчирч хоёул тухлан суунгаа:

	— Дарга аа, шинэ мах байдаггүй. Борцтой хоол хийхээс биш гэж өвгөнийг санаа зовонгуй өгүүлэхэд

	— Өдий цагт борцны шөл чинь ёстой сонин байхгүй юу гэж төлөөлөгч хэлэхэд өвгөний санаа амрав бололтой эмгэнээ дуудан ингэний архи авчруулан мөнгөн хундаганд хийж төлөөлөгчид бариад:

	— Таныг манайд гийгүүлэн ирж өвгөн болсон намайг хүндлэн эн чацуу мэт ярьж байгаад би үнэхээр сэтгэл хөдөлж байна. Тэгэхээр надад бодож санадаг юм багагүй бий. Түүнээс л танд чин үнэнээр нь яръя гэхэд төлөөлөгч ядам хурууныхаа өндгийг архинд хүргэж тэр нутгийнхны заншлаар:

	— Баян хангай минь! гэж дөрвөн зүгт нанчид өргөөд, зөөлөн мэт боловч цаанаа хатуухан ингэний охиос балгаад:

	— Таныг хиргүй тунгалаг сэтгэлээс үгээ харамлалгүй яриасай л гэж хүсэж байна гэж хэлэв. Тэгэхэд нь:

	— Тэгэлгүй яах вэ, дүү минь гэж өвгөн дотночлон хэлээд завилаатайгаа дарга руу дөхөж тамхиа нэрлээ. 

	 

	* * *

	 

	Далантай өвгөн өглөөхөн үсээ хусуулсан мөлчгөр толгойгоо хааяа илж тамхиа тайвуухан сорж, зүүн орон дээр суугаад хүүгээ хөхүүлж байгаа саяхан амаржсан бэрийнхээ зэрмэгэр цагаан царайг харан бие нь алсаасаа тэнхлүүн байгаа юм байна гэж сэтгэл баясна. Өвгөний том хүү баруун хаяанд аавынхаа өчигдрийн авчирч төхөөрсөн хонины загссан махыг хавтгай модон дээр тавиад хавиргыг нь хадаж байв. Наранд гүйсээр хөх болсон нүцгэн хүүхдүүд орж гарч гүйлдэн тоглож, зарим нь өвөөгийнхөө өвөр дээгүүр тээж унан эрхэлнэ. Тэгтэл:

	— Аав аа, манайх ч хэрийн юм хүрэлцэхгүй горьгүй болоод байна шүү гэж хүү нь дуугарав. 

	 

	Өвгөн сумынхаа наадамд ноцолдсон ч ганц хоёр давчхаж чадмаар булиа чийрэг хүүгээ зэрвэсхэн хараад “Энэ олон амьтсыг тэжээж хувцаслана гэдэг амаргүй. Бас тэгээд ажил амь зуулгынхаа дөрийг олохгүй байж хүний үг дуулахгүйг нь яана. Ийм насанд чинь дийлэхгүй ажил гэж байдаггүй сэн. Хийхийг хийж, олохыг олдог үе байхгүй юу” гэж хүүгээ баахан чамлангуй бодоод:

	— Та нар хоёрын хооронд ажил хийсэн нэр зүүж ингэж байхаар мал маллаач. Тэгвэл наад зах нь мах, сүү, түлээ үнэлж авахгүй шүү дээ гэж хэлсэнд хүү нь энэ насандаа дуулаагүй үгээ дуулсан мэт эцэг өөдөө гайхан хараад:

	— Харин та л нэгдлийн хэдэн тэмээг орхичхоод сумын төвд нүүж ирэхээ бод гэж сөргөхөд нь:

	— Намайг орхихоор түүнийг чинь хэн маллах вэ? гэж өвгөн хэлбэл:

	— Таныг тэр хэдэн тэмээтэй хадчихсан юм биш байгаа биз дээ. Нэгдэл хэнээрээ маллуулах нь бидэнд ямар хамаа байна?! гэхэд нь

	— Нэгдлийн чинь юм биднийх биш юм үү? Чи яахаараа ингэж хар амиа бодож сурсан хүн бэ! гэж өвгөнийг уурлахад:

	—  Та өтөлснөө мэдэхгүй ингэж сүрхий хүн болох гэж хөөрч явахаа боливол таарна гэж хүү ч бас мөчөөгөө өгсөнгүй эцгийгээ давах гэж оролдов. Тэгтэл ч:

	— Уухай, өөр юу гэж сургамаар байна? Надад чиний сургаал дутаад байгаа биз гээд өвгөн хүү рүүгээ эгдүүтэй харав. 

	 

	Аавтайгаа ширүүнээр яриад учраа ололцохгүйгээ мэдсэн хүү нь:

	— Аав минь, ээж та хоёрын төлөө дандаа санаа зовж байх юм байна шүү дээ. Хүнгүй зэлүүд газар нэг л мэдэхэд хэн нэг нь өнгөрчихсөн сураг дуулдаж нэр бузарлах вий дээ гэж айх юм гэж учирлах аядахад:

	— За тэр! Өнөө л амиа бодох, нэрээ хичээх! Нээрээ л тэгж эцэг эхээ хайрлаад байгаа юм бол манайтай хамт буугаад тэмээ малла! Чам шиг залуу хүн очиж очиж нэг муу манаач хийсэн болж биеэ оторлож суугаад яана! гэж эцгээ тулган өгүүлэхэд:

	— Дөч гарсан хүнийг залуу гэнэ ээ! гээд хүү нь инээж, -  Хэдэн хүүхдээ тэгж цөлөхөө болъё, чи минь. Өвдвөл эмнэлгээс хол осолтой гэж хэлэв. Тэгтэл:

	— Ингээд л амнаас нь гарч байгаа үг цаанаа нэг зэвүүн шүү! гэж өвгөн уурсаж нүд нь сөрвөлзөж, тамхиа угсруулж сорох нь дотор нь ихэд бачимдаж буй бололтой,

	— Бид чинь одоо шиг хурдан тэрэггүй, их доовтор байтугай эмч домч муутай байсан цагт тэр нутагт чинь та нарыг төрүүлж эрүүл саруул өсгөөд, малаа маллаад өдий хүрсэн юм. Хэрээ мэдэж донгос, чи! гэж загнан өвгөн гаансаа түрийлээд 

	— Явах минь гээд босож богцоо авч гарлаа. 

	 

	Хүү нь эцгээ зөнөсөн өвгөн гэж санах учир загналаа ч гэж тоосонгүй араас нь дагаж хэвтээ байгаа хүрэн атных нь дэргэд очоод:

	 

	— Аав та ингэж гөжүүдэлж ээжийг зовоож, өөрөө хэдэн тэмээтэй хөөцөлдөж шургаж унах гэж явахаар манай хаяанд ирээд буучихвал сэтгэл амар байх сан. Би үүгээр дарга нартай ярилцаж гуйя. Та тэмээгээ л өгөхөө бодож байгаарай гэж аргадахад:

	— Чи миний толгойг мэдэх ёстой юу, би чиний толгойг мэдэх ёстой юу? Өвөг дээдэс минь үхэх дөхлөө гээд малаа орхиж суурин газар бараадаж яваагүй юм. Би тэгж шившгээ дэлгэх хүн биш. Харин баатар ч болох сайхан ажлаас хойш сууж байхаар чи л бушуухан тэмээчин бол! Надаас хойш төрсөн нутаг маань эзэнтэй үлдвэл үхэхэд гомдол алга гэж нэлээд шаанги хэлэв. 

	 

	Эцэг хүү хоёр ингэж нэг нэгийгээ өөрийн санаснаар болгох гэж маргалдаж байтал бор морь унасан идэрхэн эр тэдний гадаа давхиж ирж яриаг нь таслан:

	— Өө, Далантай гуай ир ээ юү. Сайхан зусаж байна уу, та? гээд мориныхоо амыг татан гуйвганах нь согтуу ажээ. 

	— Хүү минь, чи энэ халуунд юун ч их уугаа вэ?! гэж өвгөн зэмлэнгүй хэлэхэд:

	— Далантай гуай минь, уухаас аргагүй болоод уулаа даа. Манай эндхийн нэг багш нас бараад... Өнөөдөр хөдөөлүүлээд явж байна гэж согтуу эр хэлээд өвгөн рүү архинд улайсан сүүтгэр нүдээр харахад нь:

	— Үгүй чи чинь хүн хөдөөлүүлээд ч гэх шиг, архи уугаад ч гэх шиг юугаа донгосоод байна аа? гэж өвгөн үгийнх нь учрыг олоогүйдээ гайхаж нүдээ бүлтийлгэн согтуу эрийг ширтэв. Тэгтэл:

	— Харин тийм ээ. Далантай гуай, та чинь хүний үг ойлгохгүй яасан хүн бэ... Талийгаач багшийг бурхны оронд үдчихээд жаахан юм уучихлаа... Одоо мэдэв үү? гээд согтуу эр мориныхоо хоёр тал руу найгалзав. 

	— Хүн хөдөөлүүлэхийн төлөө чи архидахдаа яадаг юм! гэж өвгөнийг зандрахад согтуу эр:

	— Цөмөөрөө ууж байгаа юм чинь. Би ганцаараа уугаа юу, аан? гээд өвгөн рүү бөхийхөд архины эхүүн үнэр нэлхийгээд явчхав. Өвгөн ухаж ядахдаа:

	— Хүү минь, наад монди чинь согтчихоод солиороод байгаа юм уу даа гэж хүүгээсээ асуув. 

	— Аав аа, та Сайханы мухар сахисаар хөгжлөөс хоцорч гүйцжээ. Одоо чинь хүнээ оршуулчхаад архиар гашуудлаа тайлдаг болсон шүү дээ гэж хүү нь төв газар сууж их юм мэдсэн царай гарган ажиггүй хэлэхэд:

	— Нүхэнд нь нуль цээмэнт цутгаж байгаад ёстой мундаг оршуулсан даа. Бөмбөг дэлбэрсэн ч бараг дийлдэхгүй байх. Талийгаач буянтай хүн байсан юм чинь, тэгэхгүй яах вэ, хөөрхий. Талийгаачийн архины элбэг гэдэг ч ус цас, ёстой ус цас. Та нар очиж талийгаачаа дурсан аяга тагш юм балгаач гэж хэлчхээд нөгөө согтуу эр мориндоо ташуур өгч:

	 

	“Эр бор харцага нь жигүүртээ хүчтэй

	Идэр залуу насандаа даан чиг ажиггүй явлаа даа”

	 

	гэж сааралтсан сөөнгө хоолойгоор аялахчаан болж пижигнүүлэн одлоо. 

	Өвгөн хойноос нь ихэд гутарсан янзтай харж зогссоноо хүү рүүгээ ууртай эргэв. Өвгөний нүд гялалзаж, ондгой сондгой үлдсэн хэдэн шар араагаа тас зуужээ. Тэгээд:

	— Ээ бүү үзэгд! Ийм нүдний булайнууд байх гэж! Хар архиар тайлчихдаг юун ч амархан гашуудал вэ дээ. Чи эцгээ үхэхээр булсан газрынх нь шороо эврээгүй нүднийхээ нулимсыг хатаагүй байхад хөгжил үзсэн мундаг хүн болж амьтантай нийлж архидах болох нь ээ! Ээ, бузар монди! гэж өвгөн хорсолтой хэлээд баруун хөлөө дэвсэгнэн газар нулимаад тэр чигтээ тэмээндээ мордоод баруун тийш жонжуулав. 

	 

	Өвгөн Хүнгүйн голын захад ирсэн хэр нь уурлаж бухимдсандаа болоод тэмээгээ услахаа саналгүй шууд л туучуулан гарч эрт галавын үеийн далайн хөвөө байсан болов уу гэлтэй, улаан хар хаднаас тогтсон, ганга сархиаг болсон “Дэн эрэг” хэмээх урт уулын өврийн дагжуур замаар орлоо. Хөгшин ат ч явах зүгээ андахгүй мэт суналзтал алхана. Тэмээний алхаанд хайрга ширд ширд хийнэ. Хатуу хөрсөнд армаг тармаг ургасан хялгана, харганаас өөр ургамал эс үзэгдэнэ. 

	 

	Эзгүй хээр ганцаараа алхуулж яваа ч гэсэн өвгөний сэтгэлээс түрүүчийн яриа гарахгүй уур бухимдал нь буцалсаар л явав. 

	 

	Юу гэнэ ээ, монди чинь? Бөмбөг дэлбэрсэн ч дийлдэхгүй нүхэнд хийсэн гэнэ шүү. Тэртэй тэргүй үгүй болох юмыг тэгж яана вэ? 

	 

	Эрт цагт нэр цуутай том хаадыг л хааяа бунхалж байсан гэж дуулсан даг. Нутаг хошуундаа алдаршсан аргамаг хүлгийн толгойг уул, овоон дээр тавьдаг биш үү? Үхсэн адуу болгоны толгойг тавивал ч хавийн газар багтахгүй новш болох биз гэж үглэв. 

	 

	“Дэн эргийн” доод адгийн элстэй намхан хөтлөөр давахад уудам тал нутаг нүдний нь өмнө цэлсхийгээд тусав. Өвгөний хүрэх газрын ар орчмын уулнууд цэнхэртэн ирийгээд, наад уудам хөндий зэрэглээтэн суунаглана. Хүнгүйн голын өмнө этгээдийн их бага Нарт, Дааган дэл, Тогол дээд говийн нутгийн хадан уулс сүрлэг сайхнаар хөхрөн үзэгдээд баруун тийшлэх бүр өвгөний нүдний хараа гүйцэхээ болиод хөвхөр манангийн дунд умбан хөвөлзөнө. Энэ уудам нутгаа үзмэгц өвгөний бачимдал замхарч цээж нь уужраад явчхав. Аясын зөөлөн салхинд агь, шаваг, хөмлийн хурц үнэр сэн сэнхийх нь сэтгэл сэргэм. 

	 

	Алтан шаргал элсэн дээгүүр алхаж байгаа тэмээний хөлийн чимээ үл сонсогдоно. Нэлээд явтал салхи намжин битүү юманд орсон мэт халуу дүүгээд, үдийн наран цонотол шарахад духных нь үрчлээнд хөлс гялтганана. Халуун хүйтэн хоёрын туйлыг олон жил хамт туулсан хөгшин хүн, хөгшин ат хоёр огт ажрахгүй алсын цэнхэр уул чиглэн явна. Бага улаан үзүүрийн угт байгаа гэр нэг тэнгэрт хөөрөн, нэг газарт буун харагдана. 

	 

	Тэнд хүрч цай ууж авдаг хэрэг гэж өвгөн бодоод жаахан хойгуур даялан алхуулав. Явсаар тэднийд хүрч ирэхэд годон сүүлтэй шар нохой босож боргон, уян дээрээ цовхчин тэмүүлэв. 

	 

	Эдний энэ муу шар нохой чинь мал хөөдөг гэсэн шүү. Тэгээд л уяатай байгаа монди бий дээ. Малч сайхан монгол нохойгоо үгүй хийчхээд хаа газрын ийм муухай юм олж ирэх гэж дээ. Хөвсөргөн хөөрүү өвчтэй юмнууд л нохойн арьсны төлөвлөгөө биелүүлж байгаа нь энэ гэж хотныхоо нохдыг хядсаар ийм балаг тарьж байгаа юм гэж өвгөн зүхэл болж, өөр лүүгээ архиран тэмүүлж байгаа шар нохойг хараад хөмсөг зангидав. 

	 

	Нэгэнт гэр цоожтой болохоор ус уучихъя гэж санатал тэнгийн хувин нь алга байв. Зарим нь малдаа явж, зарим нь ус авахаар гол руу явсан бололтой. Унд залгана гэж санасан нь нэгэнт өнгөрсөн учир өвгөн гэрийн хаяанд сууж ийш тийш харуулдан тамхи татав. 

	 

	Урьд энэ дэнжид бөөн айлууд үүд нь дэлгээтэй байж байдаг сан. Хүнгүй ч байсан орж цайг нь уучхаад л явдаг байжээ. Тэр үед хол газрын хүн явах нь тун ховор. Дандаа бие биеэ мэддэг нэг дорынхон болохоор хүн хулгай хийх нь байтугай хулгайч нохой ч ховор байжээ. Одоо бол хаа газрын хулгайч хурдан унаагаар давхиж ирээд хамаг юмыг нь хуурайлаад алга болчхож мэдэх учир хаалга үүдээ бөхлөхөөс яах вэ. 

	 

	Өвгөн цоожтой хаалга мөргөснөө юман чинээ санасангүй цааш явлаа. Гурван толгойн өвөлжөөний хаяагаар өнгөрч баруун талын бүүрэг рүү ороход хавийн газар элс хунгарлаж, өвс ногоо гэж сөрвийх ч юмгүй болжээ. Хялгана, шаваг зайгүй ургасан сайхан бэлчээр байдаг сан. Гэтэл сумын төвийн албан газруудын түлээ бэлтгэхээр ганц эндэх ч биш, сумын нутгийн аль өтгөн шавагтай газрын шавгийг өгөрсөн, ургаж байгаатай бүгдийг хамж зулгаасаар дуусгаж элс нь нүүсээр манх болж сайхан бэлчээр сүйдэж байгааг өвгөн хэзээний мэдэх учир халаглан шогширч “Ойр хавьд мод, нүүрс байдаг л дуулдах юм. Хурдан тэрэгтэй байж тэндээс түлш залгаж шавгаа хайрлах ухаан манай дарга нарын толгойд ордоггүй юм байх дээ” гэж бодлоо. 

	 

	Нэгдлийнх нь дарга нар заримдаа даанч бодолгүй юм хийж балаг тарихад өвгөн уурлаж түүний нь хэлчхээд дургүйг нь хүргэж байсан удаа ч бий. Өвгөнийг далдуур юм ярьдаггүй, санаснаа нүүрэн дээр нь палхийтэл туугаад хаячихдагт нь тэр үү, айж бэмбэгэнэдэггүй зоримогт нь ч тэр үү, дарга нар нь төдий л мууддаггүй харин ч гэмгүй сайн байх шиг өвгөнд санагддаг билээ. 

	 

	Өвгөн сэтгэл сэртхийлгэсэн хунгар элснээс гарч хялгана, шаваг ургасан сайхан хөндийгөөр алхууллаа. Үд хэвийж нар улам ч төөнөнө. Хялгас хөдлөх төдий ч салхи үл гарна. Хөгшин ат хааяа хамраа шуухиран, толгойгоо сэгсэрч хоншоор дээгүүрээ бужигнаж байгаа ялааг үргээчхээд хүзүүгээ сунган алхана. Өвгөн, бүрх малгайгаа духдуулсхийн тавьж нүүрээ хагас дутуу сүүдэрлэсхийгээд тамхи татна. Цэв цэнхэр байсан холын уулс хөхөвтөр өнгөтэй болж ирэх нь бас ч газар дөхөж буйн шинж. “Намайг ид залуу явахад энэ хавь мөн ч их зээртэй байж билээ. Хонь зээр хоёр хутгалдчихсан байхыг алийг тэр гэх вэ. Заримдаа өвлийн хүйтэн өдөр зээр хонь дагаад хотонд хүртэл ороод ирдэг сэн. Одоогийн хүүхдүүд манай нутаг тийм элбэг зээртэй байсныг үнэмшинэ гэж үү?

	 

	Үүнийг сонсох юм бол Далантай өвгөн хуучны хүн болох гэж залж байна гэж доог тохуу хийх биз. Хорь гучаадхан жил болоход үзээд өгье ч гэсэн нүдний гэм болчихно гэж байх уу даа. Хайран дэлхийн хишиг үрэгдчих гэж. Үрэгдэх ч юу байх вэ, хурдан буу элбэгшээд ирэхээр дуртай бүгд нь буудаж элдсээр байтал дайжаад алга болсон байх. Заяасан юмаа үгүй хийчихнэ гэдэг ч эзний муугийн л харгай яах аргагүй мөн дөө” гэж өвгөн бодож байснаа гэнэтхэн өврөөсөө жижигхэн хүлээн авагч гаргаж ирээд түлхэхэд морин хуур хүнгэнээд эрдүү сайхан хоолойтой хүн “Өвгөн шувуудыг” хангинатал дуулахад өвгөн найр наадам дээр оччихсон юм шиг догдлов. “Өтөлье гэж өтөлсөнгүй, өнгөт ертөнцийн жамыг дагалаа” гэдэг ч аргагүй л үнэн үг дээ. Энэ муу ат бид хоёр аргагүй л цагийн эрхэнд автаж өтөлж байна даа. Цаг гэдэг даанч амархан өнгөрөх юм гэж өвгөн бодлоо. 

	 

	Гучаадхан жилийн өмнө Далантай ид гялалзаж явсан үе. Найр наадмаас ч хоцордоггүй байлаа. Тэгэхэд сумын хэмжээгээр ганцхан “Эх орон-52” гэдэг хүлээн авагчтай байжээ. Сумын наадам болоход түүнээ наадмын талбайд өндөр тавцан дээр байрлуулчхаад хөгшин залуугүй шавчихсан байдаг сан. Хүлээн авагч нь пажигнаж пижигнээд улсын наадмын сонин сайхныг сонсох гэсэн хүмүүс хорхойгоо дарж чадахгүй шахам өнгөрдгийг өвгөн саналаа. Тэгвэл одоо айл болгон хүлээн авагчаар ертөнцийн сонин сайхныг хаа явсан газраа сонсож байдгаа амьдын жаргал гэж бодохоос яах вэ. Нийслэл хот орж бага хүүгийндээ очихдоо өвгөн зурагт гэдэг юмыг хэд хоног сэтгэлээ ханатал үзээд буцахдаа нэгийг аваачих гэж зүтгэн хүүгээ инээлгэж байсныг яана! Ингээд бодохоор өвгөн өөрөө улсынхаа хөгжлийг үзэж яваа азтай хүн гэж бахархана. Суманд ганц байсан хүлээн авагч өвөрт хүртэл орчхоод байхад тэр зурагт радиог гэртээ үзэхэд тийм ч холгүй мэт түүнд санагдана. Ингэхээр хөгжил гэдэг юутай хурдан бэ! Ганц туулах насанд улс орных нь юм юм өөрчлөгдөж байгааг нүдээр үзэж өөрөө түүнээс нь хувиа хүртэж яваа болохоор өвгөн баярлахаас яах вэ. 

	 

	Хөхрөн байсан уулсын өнгө тодрон тодорсоор өөрийнхөө дүр төрхөөр харагдах үест Хуурай Түнгэ хэмээх их шандтай цэлгэр хөндий өвгөний нүдний өмнө тусахад:

	 

	— Ай даа, ёстой өгөөжтэй сайхан нутаг даа! гэж дуун алдав. Өвгөн тэр их Түнгэний чанх өмнө талд бөөн цагаан дэрсэн дунд байгаа нэгэн өвөлжөөрхүү юм дээр дөхөж ирэв. Эхлээд зүүхэн хаяанд нь байгаа худаг руу очив. Хөгшин ат худгийн амсар луу урт хүзүүгээ сунган хамраа шуухитнуулж усны үнэр аваадахлаа. Хөгшин ат, хөгшин хүн хоёр хоёулаа л ангаж яваа билээ. 

	 

	Мондийн хүүхдээс болж уур хүрээд голоор гарахдаа муу тэмээгээ услалгүй явчихдаг гайтай юм болов байна. Үг хэлэхгүй болохоос хөөрхий адгуус ангалгүй яах вэ. За яах вэ, тэсэж үз. Удахгүй чиний гэдсийг цэндийлгээд өгнө гэж өвгөн хөгшин аттайгаа яриад бууж худаг руу өнгийж харлаа. Худгаас өмхий үнэр ханхийв. Худгийн хана нэлээд нурж, унаж үхсэн хоёр оготно усан дээр хөвнө. Худаг шиг худаг байсан сан. Өвлийн жавар тачигнасан хүйтэн өглөө энэ худаг дээр ирээд үхрийн ширэн том ховоогоор худгийг цэлэлзсэн элбэг уснаас зай чөлөөгүй ховоодон урт мөсөн онгоцыг дүүргэж байхад хотын хамаг мал ирж голийтлоо ус уугаад үс болгон нь шахам жижигхэн мөсөн бөмбөлөг болон хөлдсөн хошуугаа сэгсэрсээр бэлчээрийн зүг тайвуухан явж байгааг харж зогсоход малчин эзний сэтгэл хэчнээн өег сайхан байдгийг хэлэх юун. 

	 

	Өвгөн тэмээгээ хөтөлсөөр өвөлжөө рүү очлоо. Өвөлжөө ч гэж дээ. Элсэнд дарагдсан умгар жаахан бууц дээр төмөр утсаар боож торгоосон зэгсэн хашааны тамтаг шуурганд ханаран унажээ. Зэгсийг бургасаар хавчин боож хийсэн мянга гаран бог өлхөн багтах тохилог хашаатай, тав зургаан гэр буучихдаг, үхэр, тэмээ нь өтгийн бэлээр хотлоход дулаан хэвтэргүйднэ гэж байдаггүй тийм лут өвөлжөө байсан гэхэд хэн үнэмших билээ. Ганц энэ биш. Хуурай түнгийг тойрсон арваад тийм өвөлжөө байсан. Дулаан тохитойг нь хэлээд яах вэ. Аль өвөлжөөнд хаана нь хэнийх буудаг байсан нь одоо ч өвгөний санаанд илхэн. Тэгвэл эндхийн өвөлжөөнүүд цөмөөрөө л иймэрхүү болсон аж. Сүүлийн арав гаруй жил хоньтой айлыг өөр тийш нүүлгэж тэмээчдийг нутаглуулах болжээ. Зарим өвөлжөөнд ганц хоёр айл бууж, зарим нь эзгүй өнжих учир элс нүүсээр сайхан өвөлжөөнүүдийг нь идэж орхижээ. Тэгээд ч тэмээ гэдэг өтөг бууцыг өөд татах бус уруу татдаг амьтан хойно доо. Өвөг дээдсийн бэлэн болгосон сайхан өвөлжөөг ийнхүү сүйтгэсээр байгаад өвгөний гол харлаж нэгдлийнхээ даргыг авчирч нүдэн дээр нь харуулж байгаад загнадаг болоосой гэж бодов. Тэгэвч өвгөний сачий хүрэхгүй юм чинь яах вэ. Хэллээ ч тэр дарга зөнөсөн өвгөн дэмий донгосож байна гэж дотроо санавч өвгөний үрчгэр нүүр халуун болохоор за, за гэж толгой дохин өнгөрөөгөөд л мартчих болохоор хэлсэн байсан хоёр адил. Өвгөн өвөлжөөний оронцгийг тойрон толгой сэгсэрч шогширсоор баруун хойно нь очоод энэ хавьцаа л манай гэрийн буурь байсан даа гэж бодоод сууж тамхиа нэрэв. 

	 

	Өнөөдрийн муудалцдаг ууган хүүгийнх нь унасан голомт нь энэ. Өвгөн тэгэхэд цэл залуу байлаа. Бүжинлхам нь хэл хуураар сайхан дуу татаж өгөхөд Далантай уяран суухдаа гэргий нь өөрийнхөө янаг халуун сэтгэлээ дуугаар дамжуулан хэлээд байх шиг санагддаг сан. Гэтэл ууган хүүгээсээ хойш өөрт нь хуурдахаа больж харин хүүгээ өлгийдөж тавиад:

	 

	Энхрийн жаахан үр минь, бүүвэй бүүвэй

	Ээж нь чамайг саатуулъя, бүүвэй бүүвэй

	Миний алаг үр минь, бүүвэй бүүвэй

	Мөөмөө хөхөөд нойрс доо, бүүвэй бүүвэй

	 

	гэж уяран дуулдаг байсныг өвгөн санав. Далантай өөртөө урьд хуурдаж өгдөг дуугаа сонсох гэж шалахад гэргий нь:

	— Чи одоо эцэг хүн шүү дээ. Хүүтэйгээ зэрэгцэж эрхлэх гээд байхдаа амьтнаас зовохгүй байна уу? Үеийнхэн чинь мэдвэл шоолно доо гэж хэлээд том алаг нүдээ эргэлдүүлэн харж, өөрийнх нь багадаа зүүж явсан мөнгөн хонхны дуу шиг жингэнэн инээхэд хэдий өөрийн хань боловч ичих шиг болдог байж билээ. Далантай залуу эхийн хүүдээ хуурдсан эгшиг яруу бүүвэйн дуунд чих тавин хэвтсээр нэг л мэдэхэд гүн нойронд умбадаг байжээ. Одоо бодоход тэр уянгалаг намуун дуу аялгаа зөвхөн хүүг ч биш, өөрийг нь бүхэл ертөнцийг бүүвэйлэн амгалан шөнөдөө жаргаадаг байсан биш үү? Цагаан сар болоход энэ хавийн эрчүүд хурдан хүлэг морьдынхоо дэлийг засаж унаад хэсэг бусгаараа нийлэлдэн түнгэ тойрсон хэдэн өвөлжөөний айлуудыг хэсэн давхилддаг сан. Тэгж дарвиж шуугьж явсан улсаас одоо нутагтаа үлдсэн нь тун ховор. Алс хол суугаа үр хүүхдийнхээ хойноос уван цуван яваад өгчээ. Сураггүй байж байж тэр гуай таалал төгсөж гэнэ ээ гэсэн ёозгүй үг чих дэлдэн зүрх шимшрүүлээд өнгөрөхийг яана! 

	 

	Өвгөн мордож Түнгэ хөвөөлсөн дардан замаар ороход хужир шүү, усны үнэр сэнхийж, ангасан тэмээ улам хурдан алхана. Түнгэний баруунтайх захад ирж тэмээгээ ус руу тавиад элсэн дээр хажуулав. Тамхи татах тусам ам нь улам ангана. Тэглээ гээд тэмээтэй адил шорвог ус уултай нь биш, тэгэхээс аргагүй. Энэ зэргийн ангах говийн хүнд юу ч биш. Хөгшин ат шор шорхийтэл ус балгаад жорвогор уруулаа сэгсчин алсын уулын толгой гөлрөн байснаа дахиад хэд балгана. Ийм том амьтан байтлаа ус уух нь даанч урамгүй. Өвгөн бага байхдаа тэмээний эврийг буга, айлчин хийхдээ гоёод өгье гэж хэлээд усан дээр байхад нь авч явчхаад тэр чигтээ алга болчихсон учраас тэмээ бугыг эврээ аваад ирэх болов уу гэж одоо хүртэл хүлээж харуулддаг юм гэнэ билээ гэж ааваасаа сонсжээ. Тэгээд насан балчрын харгайгаар эл үлгэрийг үнэмшиж тэмээ тийм том эвэртэй байсан бол хүн яаж халж эдэлж чадах вэ гэж том болтлоо бодож байжээ. 

	 

	Шандын ус жил бүр багасаад байгааг өвгөн нүдэн баримжаагаар мэдэж байлаа. Энэ шандаас эхлээд зэгсэн шугуй Түнгэний бараг зүүн зах хүртэл үргэлжилдэг сэн. Өвлийн дангинасан хүйтэн өдөр тэмээ, хонь сүрэг сүргээрээ орчхоод юу ч харагддаггүй байлаа. Хэрэв тэр зэгс одоо байгаа бол энэ уудам хөндийн зүүн биед ногооны өтгөн униар дунд сүүмэлзэх шомбогор хөх толгой, навтгар улаан толгой хоёр яахан харагдах вэ. 

	 

	Миний сахал шиг сөрвөгөр юм ч үлдсэнгүй. Хайран юм! гэж өвгөн дуу алдав. Зэгстэй байх үед энэ шандын хөвөөнд тэмээ услаад хэвтэж байхад шувуу жиргээд мөн ч зугаатай байжээ. Одоо сүр бараа ч үгүй, эл хуль оргиод цаанаа л нэг урамгүй. 

	 

	Хүн хэлээд байхад болж өгөөгүй ийм л гай чирч ирэх гэж зүтгээд байсан мондиуд гэж өвгөн үглэв. Нэгэн үе сумын захиргааны фондод өгөх өвсийг айлуудад оноодог байжээ. Хадлан гэж арвитай юм ургадаггүй, бараг л зулгаах шахам болж байж малдаа жаахан өвс авдаг газар тэр их өвсийг хаанаасаа хадаж өгөх вэ. Тэгээд л сумынхаа аль ойрын зэгстэй газрын зэгсийг аваачиж өгсөөр байгаад өвгөний үсийг нь хуссан толгой шиг болгоод орхижээ. Хадсан зэгсээр мал тэжээсэн нь үгүй. Сумын захиргааны дэргэд нэг хашаанд овоолоотой өвөлжөөд зун нь бороо усанд норж ялзраад л өнгөрнө. Далантай хэзээний тэвчээргүй хүн болохоор нэг удаа сумын даргад:

	— Та нар юунд ингэж нүд хуурсан юм хийж орон дэлхийгээ сүйтгэж байдаг улс вэ гэж хэлчихсэнд:

	— Малд тэжээл бэлтгэх тухай нам, засгийн даалгаварт дургүйцсэн эсэргүү этгээд гэж загнаж шүүхэд шилжүүлэх шахаж билээ. Энэ тухай бодохоос өвгөний инээд хүрч ганцаар хөхөрснөө гэнэтхэн нүүрээ үрчилзүүлж, балагтай улс бас байх юм даа. Сумын төвийн ард нэг сайхан зэгстэй бүрд байлаа. Одоо юу ч үгүй болоод горхиных нь ус татах шахаад байна. Сумын урд руу тогорууны нүд шиг, зэгстэй хөөрхөн нуур байсан нь ором ч үгүй болсон дог. Хайран сайхан нутаг гэж бодов. Өвгөн мичин жилийн зуднаар л энэ Түнгэний өнтэй сайхан нутаг гэдгийг баттай мэдэж авчээ. Тэртээ өмнө зүгт Хүнгүйн голын цаадах сээрт өвөлжсөн айлууд малаа бараг барж модоо тулах шахсан байхад энэ Түнгэнийхний малын гарз тун бага ажээ. Далантайнх гэхэд л хув цагаан ухна, бяруу хоёр нүд аниулаад онд орж билээ. Эргэн тойрондоо өтгөн сайхан нөмөр дулаан газар мал яаж зутрах вэ. Ийм сайхан ээлтэй нутгаа орхичхоод цагийн хатууд мал зутарлаа гэж ярьж суудаг даанч бодолгүй улс шүү гэж өвгөн сэтгэл гонсгорхон суутал тэмээ унасан залуу тэшүүлэн ирлээ. 

	 

	Залууг хараад өвгөний гансарсан сэтгэл наран ургаж нүүр дүүрэн мишээв. “Ийм сайхан залуусыг малчин болгож байгаа нь тун таатай хэрэг. Жил жилд олон хүүхэд хөдөө гаргах юм. Гэтэл дийлэнх нь сумын төв дээр аахар шаахар ажил хийсэн болж заримыг нь арын хаалгаар хот суурин газар луу явуулчихаар тун тусгүй. Тэгээд ганц хоёр нь мал дээр үлдэхээр ямар хэрэг байх вэ. Нам, засаг бидний халаа болгох гэж охид, хөвгүүдийг хөдөө гаргаж байхад тэднийг нь малчин болголгүй буцаагаад суурин газар луу явуулчихдаг манай дарга нар юу бодож суудаг улс вэ? Тэд хүний нүд хуурч дөнгөхөөр илгээлтийн эздийн тоотой л үлдэж байгаа даг шүү. Биднээс хойш малаа хэнээр харуулах юм бол?” гэж өвгөнийг дарга нараа голж байтал залуу дэргэд нь бууж мэндлээд тэмээгээ ус руу тавив. Энэ залууг малд гярхай овоо малчин болно гэж өвгөн тоодог юм санжээ. Залуу, өвгөнтэй тэмээ малын тухай ярингаа өврөөсөө төмөр хайрцаг гаргаж ирээд тамхи ороолоо. Өвгөн хайрцгийг нь сүрхий ажсанаа:

	— Хүү минь, наадах чинь гутлын тосны хайрцаг уу даа? гэж асуусанд залуу

	— Тийм ээ, тийм гэж ажиггүй хэлэв. 

	— Даанч дээ, гутлын тосны хайрцагт тамхиа хийж байхдаа ичих нь яана аа! гэхэд залуу учрыг эс олон гайхан харснаа:

	— Өөр юм олдохгүй болохоор л... гэв. 

	— Угалз хээ мэтгэсэн аятайхан хавтага байвал наадхаас чинь хамаагүй дээр дээ. 

	— Надад тийм юм хийж өгөх хүн хаа байх вэ дээ. 

	— Залуу байхад тэр зэргийг хийгээд өгөх хүн олддог л хуна гэж хэлээд өвгөн нүдээ жоохойлгон ёжтой харахад юу хэлэх гээд байгаа санааг нь ухаарсан залуу ичисхийн нүүрээ буруулжээ. Тэгтэл өвгөн:

	— Хүү минь, өтөлтлөө тамхинаас салаагүй миний гар хурууг хар. Өөрийнх чинь ямар байна даа гэж өвгөнийг хэлэхэд залуу тамхи ороож татсаар шав шар болсон хуруугаа үзэхэд нь:

	— Хүү минь, юм юманд жаахан бодолтой байж сур. Адгийн наад зах нь чи унаж яваа тэмээндээ тохсон салбархай гудсаа хараач. Ширээ бөхтэй энэ сайхан атны сүрийг нь дарж гутааж байна шүү дээ. Цэвэрхэн үзэмжтэй тохоштой бол аятайхан харагдана шүү дээ гэхэд:

	— Далантай гуай, үйлдвэр хийхгүй юмыг чинь бид яах вэ дээ гэж залуу эр өөрт хамаагүй юм шиг дуугарав. Тэгтэл ч өвгөн:

	— Та нар чинь яахаараа ингэж хүний гар харж муу зан сурчихсан улс вэ. Тэгэхэд бид чинь эмээл, хазаар, гөлөм, тохош, хэт хутга гээд хамаг юмаа өөрсдөө хийж эдэлсээр ирлээ. Ангаахай эхийнхээ авчирч өгснийг идчихээд хэвтэж байдаг шиг бэлэн зэлэн юм хэрэглэчхээд суухаар эцэстээ ухаан нь юм тунгааж бодохгүй, гар нь юм хийхгүй болчихдог юм шүү дээ гэж өвгөн сургамжлаад,

	— Манайд очиж нэг тохош аваарай. Тэгээд хойшдоо түүнийг дуурайлгаж өөрөө хийж сурна биз гэж хэлэв. Залуу өвгөний хэт, сэтгүүр, цохилуурын хээг шохоорхон үзэж, хэтийг нь цахиж гал гаргах гэж оролдож ядаад:

	— Таны энэ юмнууд чинь үнэхээр гоё юм аа. Бид ийм юм хэрэглэе гэхэд хийж өгөх хүн авсаар олдохгүй шүү дээ. Тэгэхлээр хуруугаа түлэхээс биш яах вэ гэж үнэн учраа хэлэхэд,

	— Дархан ховордсон нь ч үнэн шүү, хүү минь. Манай энд нутаг хошуундаа нэртэй таван үеийн дархан ч байлаа. Гэтэл түүний дөшийг залгаж авсан хүн алга. Одоо хаа нэгтээ элсэнд булаатай зэврээд хэвтэж байгаа ч юм уу, хэн мэдэх вэ. Сурсан мэдсэнээ та нарт зааж сургаагүй бид ч суръя гэж мэрийгээгүй орхисон та нар ч буруутай л даа. Биднийхээ өтөлсөн мунгинасныг ярихаасаа урьдаар чаддаг юмыг нь сурч хоцорвол хожим хэрэгтэй шүү, хүү минь гэж өвгөн ярилаа. 

	 

	Нар баруунаа ташаад үдийн халуун өнгөрөхөд өвгөн залуу хоёр шандын хөвөөнд ногоо үмхлэн зогсож байгаа тэмээгээ авч зам замаа хөөв. Туулайн тагнай, морин дэрс, суль холилдон ургасан бүүргэн дундуур өвгөн алхуулна. Цонотол төөнөж байсан нарны илч буураад сэвшээ салхи үе үе сэвэлзэнэ. Ус уусан тэмээ алхаан дундаа сулийн толгой шүүрнэ. Өврийн хүлээн авагчаар сайхан дуу дуулж, сонин юм ярихыг чагнан тун ч зугаатай явна. Сайхны зүүн томбогор дээр гарч ирэхэд усны чийглэг үнэр сэнгэнэж нүүр лүү нь сэрүүн татаад, нов ногоон хөндий дуниартах нь юутай сайхан. Өвгөн насан туршдаа нутагласан хэр нь Сайхнаа хэчнээн харавч сэтгэл ханадаггүй билээ. Тэгээд тэмээнээсээ бууж нэг нүдний дурангийнхаа тогтоолыг тааруулж дурандлаа. Наад талд их, бага Цагаан нуур цайран харагдана. Түүний цаанаас нэгэн хэсэг бөөн зэгс ус хөвөөлөн ургажээ. Доошлох тусам өргөн нуга ногоорно. 

	 

	Тэр дундуур ханийн минь залуугийн нүд шиг мэлтэлзсэн тунгалаг горхи урсдаг сан гэж өвгөн бодов. Хагас өртөө шахмын тэртээ, хойноосоо урагш Хүнгүйн гол руу шааж орсон, сүүдэртэн бараантах хошууны наад дугуйд олон цэнхэр нуур наран доогуур гялалзана. Нүдний өмнө дурайх унасан газар, угаасан усаа ширтэн харахад өвгөний сэтгэл нэн уярч; 

	— Ай даа, мөн сайхан нутаг шүү. Эмгэн бид хоёр энэ хонхорт төрж, айл гэр болж, үр хүүхдээ өсгөлөө. Бидний залууд айл ярайж, мал багширсан түмний нутаг байсан юм даа. Залуу цагийн аль сайхан юмыг хэлж барах вэ. Тэр нэг найрын шөнийг бүр яана гээч! гэж өвгөн шивнээд шүүрс алдав. 

	 

	Мэлтийсэн том дүгрэг сарны гэрэлд хавь орчин сүүн цагаан өнгөөр туяарч, саахлан буусан айлуудын гэр цавцайн цайрна. Морьтон хүмүүс хот айлын хооронд дуулалдан давхина. Нэгэн гэрийн гадаа морьд багшран эмээл, хазаарын мөнгөн чимэг гялалзана. Гэрт найрлагсад өндөр нам дуугаар дуулалдана. Сөнтэй айраг, архинд тооноор туссан саран тоглон наадна. Хоймроор суусан настан буурлууд “Алтан Богдын шилийг” дуулж бартал нэг нь:

	— За одоо хүүхдүүдийнхээ дуулахыг сонсъё. Алив Бүжинлхам аа, хүү минь хэл хуураа татаадах гэхэд хатавч хавьцаа бөөгнөсөн залуучуудын дунд сууж байсан жижигхэн бор бүсгүй өврөөсөө гурван шүдтэй хулсан хуур гаргаж амандаа барин нэг талын утаснаас дугтчихад амрагийн дуу намуухан уянгалж тэд даган дуулалдав. 

	Далантай баахан согтож, сүүмийсэн нүдээр бүсгүйн нүүр өөд ширтэн дуулж байхдаа инээмсэглэн бусдаас гойд баяр хөөртэй харагдана. Бүжинлхам ч хуурдан байхдаа торомгор хөөрхөн нүдээ түүнээс үл салгана. Далантай түүнийг хайрлахдаа согтсоны харгайгаар хацрыг нь илээд орхитол сэтгэл догдлуулсан аялгуу тасарч, үеийнхнээсээ ичсэн бүсгүй годхийн гарлаа. Далантай өөрөө ичихээ ч мэдэхгүй, харин гараад явчихсанд нь гоморхож гуйвганасаар гарч:

	— Хөөе Бүжин! гэж хашхирав. Дахин дуудахаас нь ичиж айсан бүсгүй гүйж ирээд:

	— Болиоч ээ! Яасан ичдэггүй юм бэ! гэж аяархан хэлсэнд:

	— Чи өөрөө яах гэж хүн хаяж явсан юм бэ? гэж Далантай гомдоллов. Тэгэхэд нь:

	— Чи ч амьтнаас зовохоо мэдэхгүй согтож гүйцээ шив... Усанд бушуухан очъё гээд бүсгүй хөтлөн явж очоод:

	— За чи ус уу, нүүрээ угаа. Тэгвэл архи чинь гарна гэж бүсгүйг хэлэхэд Далантай энд тэнд гишгэсээр горхины эрэг дээр очиж дөрвөн хөллөөд толгойгоо татаж авч чадахгүй годройтчих гээд байхаар нь Бүжинлхам:

	— Алив чи хүлээж бай. Би ус зөөж өгье гэж эргээс холтгож суулгаад өөрөө хоёр алгаа нийлүүлэн хумбайлгаж ус авч ирэв. Далантай тэр усыг нь хурдхан уухын оронд гар луу нь гөлөрсөөр байтал ус салаагаар нь савиран дуусав. Бүжингийнх нь хумбагар цагаан гар дахь балгахан усан дотор сар мэлтгэнэн хөдөлж байснаа алга болох нь тун сонин харагдана. Бүжинлхам дахиад л ус авчирна. Далантай мөн л уулгүй ширтсээр байтал ус нь гоожчихно. Бүжинлхам ахин дахин ус зөөсөөр цөхрөхдөө: 

	— Чи юуг нь гөлрөө вэ? Бушуухан балгаач! гэхэд Далантай гар луу нь гөлөрсөн чигтээ: 

	— Чиний гар дотор сар байна гэв. 

	— Чи ч ёстой ухаанаа уучихжээ. Сар тэр тэнгэрт байна шүү гэж ширгэн дээр бөмбөрөн тачигнатал хөхрөв. Далантай гомдсон мэт хошуугаа мушийлган Бүжингээ гөлрөн харж байснаа:

	— Нээрээ чиний гар дотор сар байсан юм. Худлаа гэвэл чи дахиад ус хутгаад ир л дээ гэж гуйлаа. Бүжинлхам элгээ хөштөл инээж аваад босож дахин гараараа ус авчрахад Далантай хуруугаараа зааж:

	— Сар тэр, тэр... За алга болчихлоо гэнэ. Эрүүл согтуу хоёр тийн хэсэг зугаацав. Тэгээд Далантай ус ууж, нүүрээ угаагаад овоо сэргэлээ. Хот айлаас найрын чимээ дуурьсаж хааяа морин төвөргөөн пижигнэнэ. Тэр хоёр хонгор сайхан сэтгэлийн үгээ хүүрнэлдэн хоёр биедээ эрхлэнхэн суусаар шөнө дунд хүргэв. Далантай архиа гармагц согтсондоо ичингүйрч,

	— Би ч үеийнхнийхээ доог болж гүйцжээ. Чамайг оролддог нь ч юу билээ. Ерөөсөө явъя байз гээд өндөлзөхөд нь Бүжинлхам хэл хуураа гаргаж,

	 

	“Цоохор морь минь цогиотой доо хө

	Чонон хөнжил дэлгээтэй дээ хө

	Чухамхүү сэтгэл хэвээрээ байвал

	Цолмон гаргаад мордоорой хө”

	 

	гэж хуурдав. 

	 

	Далантайн зүрх булгилж, явах нь бүү хэл түүний өвдгийг дэрлэн хажуулав. Энэхүү уянгалаг аяыг горхины урсгал ч давтан хоржигнож, бидэртэн жирвэгэнэх долгис дээгүүр нь сарны мөнгөн туяа дэгдэн бүжиж байх шиг санагдана. 

	 

	Орь залуу насандаа хайрын жаргалд умбаж явахдаа сонсон уярч байсан хэл хуурын эгшгийг дурсан санамагцаа Далантай өвгөн ихэд догдлов. Тэгтэл дуран авайд нь өөрийнх нь аймгийн аварга малчны улаан халзтай гэрээс өөр айл, мал, хүн гэж үзэгдэх юм үгүй болохоор өвгөний сэтгэлийн догдлол дорхноо замхарч үеийн үед идээшин дассан ийм сайхан нутаг маань бид хоёрын залуу нас шиг үзэгдээд өнгөрч яаж болох билээ гэж бодогдоод явчхав. Сайхан гэж нэрийг нь хүртэл олоод өгчихсөн ийм үзэсгэлэнт нутаг усаа эзэнгүйдэн байгааг нүдээр үзсэн өвгөн айн шаналах нь зүй билээ. 

	 

	Өвгөн дурангаа өвөртөлж гүн санаа алдаад гэрийнхээ зүг алхуулав. “Хүн нь цөөрөө юү гэхэд ер үгүй. Миний үеийнхний нэг нь л хэдэн айл болсон дог. Мал нь барагдаа юу гэхээр бас тийм биш. Өсөөд л байна. Хүн нь суурин газар бүгээд мал нь цөөхөн айлд бөөгнөснөөс зайлахгүй. Нэгдлийн дарга шиг, надад хүмүүс захирагддаг болоосой. Тэгвэл Сайхандаа баахан айл авчирч буулгах сан. Даанч тийм мэдэл заяасангүй... Эмгэн бид хоёрыг хадан гэртээ очихоор энэ нутаг эзэнгүй л хоцорч таарлаа” гэж өвгөн бодож сэтгэл зүрх нь ихэд эмзэглэн явсаар гаднаа бууж гэр лүүгээ алхтал түрүүхэн өр зүрхийг нь догдлуулж байсан хэл хуурын дуу уянгалаг сонсогдов. 

	 

	Өнчин цагаан ботго нь 

	Өлсөхийн эрхээр буйлна

	Өл халзан ижийгээ

	Санахын учир буйлна

	Хулсны заалан нахиаг

	Хэмлэн хэмлэн буйлна

	Хуруун чинээ мөөмөө

	Үгүйлэхийн эрхээр буйлна. 

	 

	гэж эмгэн нь ачаа саатуулан хуурдаж байгаа сэтгэл дэнсэлгэсэн аялгууг чагнан “Хөөрхий ач минь хэлд ороогүй болохоос биш, эх эцгээ ингэж л мөрөөдөж, санаж байгаа даа” гэж бодохоос өвгөний нүднээс уярлын нулимс бөмбөрч цааш ч үгүй, нааш ч үгүй зогсоно. 

	 

	* * *

	 

	Өвгөн аль хэдийн унтарсан гаансныхаа үнсийг монгол гутлын ээтэн хошуунд цохиж унагаад санаа алдаж:

	— Дарга минь, би гэдэг хүн зөнөсөн мөртөө зүгээр байхгүй бас ийм юм бодож сэтгэлээ зовоож явах юм даа. Хүнгүй л болохоороо орон дэлхий гэдэг чинь ямар ч сайхан байлаа гэсэн сүр сүлдгүй, эл хуль болчихдог юм байна шүү дээ гэж хэллээ. Төлөөлөгч их л бодолд дарагдсан бололтой нэгэн хэсэг дуугүй байснаа:

	— Далантай гуай, таныг бодсон санаснаа ингэж чин сэтгэлээсээ ярьж өгсөнд би үнэхээр баярлалаа. Танайхыг Сайхан, Хуурай Түнгэний сүүлчийн айл болохгүй гэж би итгэж байна. Та муу юм зөгнөж сэтгэлээ зовоох хэрэггүй шүү дээ гэж төлөөлөгч өгүүлээд янжуур асаан бас дахин бодол тавин суух нь өвгөний ярьсныг эргэцүүлэн шүүж байгаа бололтой. 

	“Далантай гуай юмны учрыг тунгааж боддог ухаантай өвгөн юм даа. Ийм хүмүүстэй уулзаж сэтгэлийн үгийг нь сонсохоос алгуурлаж таарахгүй. Бид л эрдэмтэй боловсролтой, эднийг бид удирдаж байх ёстой гэж биеэ ихэд бодон ард түмнийхээ булаг мэт ширгэшгүй оюун ухааныг үл ойшоож хэрхэвч болохгүй. Бид заримдаа өдөр тутмын аар саар ажилдаа түүртэж байгаад чухал юмаа олж харалгүй өнгөрчих гэм ч байдаг бололтой. Тэгэхлээр аливаад хичээнгүй өргөн цараатай харж явмаар юм даа. Бид асуудлыг боловсруулахдаа ард түмний санаа бодлыг сонсохоор хэлэлцүүлдэг. Гэтэл орон нутгийн зарим нөхөд дээрээс нь зохион байгуулчхаад олон түмний үнэн санааны үгийг тэр бүр сонсож чаддаггүй бололтой. Ард түмнийхээ зүрхний үгийг сонсож чадаж гэмээж нь бид ямар ч асуудлыг ултай шийдэж чадна” гэж төлөөлөгч боджээ. 

	 

	Төлөөлөгч хөмлөөр амталсан борцтой хоол идэж, хэдэн хундага ингэний охь балгаад сэтгэл хөдлөнгүй ярьж хөөрөөд явахдаа өвгөн эмгэн хоёрын гарыг чанга атгаж, ач хүүгийнх нь толгойг илж:

	— Өвөө шигээ сайн тэмээчин болоорой! гэж ерөөгөөд тэргэндээ суув. Өвгөний олон жил хадгалж явсан сэтгэлийн дарамт арилаад дотор нь уужирч бие хөнгөрөөд нэг л сайхан болчихсон юм шиг санагдана. 

	 

	Онгоц дүнгэнэхэд цөм дээш харцгаав. Ач хүү цэлмэг хөх тэнгэрт нисэж яваа хурдан цагаан хөлгийг хараад дүү дүү гэж дуугаран хуруугаараа зааж “аав, ээж” гэж хэлэв. 

	 

	— Үгүй хөөе, эцэг эхээ онгоцонд суугаад явчихсаныг мартдаггүй байна шүү гэж эмгэн өхөөрдөн хэлээд ачаа үнсэв. Нутгийнх нь ах дүүс морь, тэмээгээ голоод энэ хурдан хөлгөнд суугаад алс хол одсон юм шиг өвгөнд санагддаг байсан болохоор урьд ачаа, онгоц хараад шулганахаар нь:

	— Миний муу өөдсөн чинээ ач, бид хоёрыг өнхрөөд өгөхөөр мөн л энэ хурдан цагаан онгоцонд суугаад Сайхнаа хаяад явна даа гэж ачдаа дандаа хэлдэг байсан сэтгэл шимшрүүлсэн муу ёрын үг санаанд нь орсонгүй. Харин ч зүүн зүг алслан холдож байгаа онгоц, хөнгөн тэрэг хоёроор нутгийнхнаа хүрээд ирнэ дээ гэсэн халуун итгэл сэтгэлийнх нь угт эргэлдэнэ. 

	 

	(“Улсын хэвлэлийн газар” Улаанбаатар хотноо 1990 эрхлэн хэвлүүлсэн “Хар цагааны дэнс” (Редактор Л. Чойжилсүрэн) түүврээс авлаа)

